
2020 йил 6 октябрда БХСРнинг Бутунбухоро халқ вакиллари биринчи 

қурултойи  ўз ишини бошлаган тарихий воқеага 100 йил тўлади 

 

 Биринчи Бутунбухоро  қурултойи материаллари: 

манба ва тарихий воқелик 
 

Доц. Др. Раҳмонов К. Ж. 

 
 1920-1924 йилларда яшаган Бухоро Халқ Совет Республикаси (БХСР) 

ҳукумати миллий давлатчилигимиз тарихида ўзига хос тарихий босқич 

ҳисобланади. Ҳозирги кунда БХСР тарихини истиқлол мафкураси 

талабларидан келиб чиқиб, илмийлик ва холисоналик мезонлари асосида 

қайтадан  тадқиқ этиш долзарблик касб этмоқда ва даврталаб бўлиб қолмоқда. 

 

 БХСР тарихини ўрганишда Умумбухоро халқ вакиллари 

қурултойларининг материалларидан фойдаланиш ҳам муҳим маълумотлар 

беради. Шунингдек, қурултойда кун тартибига қўйилган масалалар, улар 

муҳокамаларига  мақолалар ҳам ижтимоий-сиёсий жараёнларнинг айрим 

қирраларини таҳлил этишда муҳим манбадир. 

 

 1920 йил, 2 сентябрда Бухоро амирлиги тузумининг ағдарилиши давлат 

бошқарувининг республика шакли қарор топишига йўл очди. Амирликда амал 

қилган монархия тузуми ўрнига демократик тамойилларга ўтишнинг содда 

кўриниши бўлган қурултой ўзига хос ўрин эгаллайди. 

 

 Умумбухоро халқ вакилларининг биринчи  қурултойи 1920 йилнинг 6 

октябрида, пайшанба куни собиқ амирнинг “Ситораи Мохи Хосса” саройида 

бўлиб ўтган. “Қурултойда Бухоронинг ҳамма шаҳар ва қишлоқларидан келган 

жаъми бир минг саккиз юз тўқсон тўртта камбағал ва меҳнаткаш вакиллар 

ҳозир бўлғонлар, мажлис кундуз соат ўн бир яримда Бухоро ҳукумат 

қўмитасининг марказий инқилоб қўмитаси раиси ўртоқ Абдулқодир 

Муҳиддинов томонидан очиқ деб эълон қилинди”1- деб маълумот беради 

“Бухоро ахбори” газетаси. Қурултойнинг очилиши муносабати билан Бухоро 

иштирокиюн фирқасининг аъзоларидан Оқчурин, Россия шўролар 

жумҳуриятининг вакили Ҳакимов, Россия элчихонасининг вакили Соловейчик 

кабиларнинг табрик сўзлари газета матнида тўлиқ берилган. Улар ўз 

маърузаларини “Бухоро ўз озодлигига Русия шўролар ҳукуматининг 

фидокорлиги” натижасида эришганлигини қайта-қайта таъкидлаб, “Яшасин 

Бухоро инқилоби! Яшасин Шарқ озодлиги! Яшасин Қизил Бухоро ва 

 
1 Бухоронинг илк қурултойи // Бухоро ахбори, 5-сон. 1920 йил 11 октябрь. 

Русиянинг қимматли иттифоқдошлари!” ҳайқириқлар билан якунлаганлар. 

Амирлик тартибининг халқ турмуш тарзида кейинги йилларда сезиларли 

ижобий ўзгаришлар қилмаганлиги, солиқ сиёсати ва эскича бошқарув аҳолига 

салбий таъсир кўрсатганлиги совет тузуми шиорларига ишонч кабилар 

қурултой қатнашчиларида янги ҳукуматни қўллаш истагини кучайтирганлиги 

ўз-ўзидан аён. 

 

 “Бухоро ахбори” газетасининг 1920 йилнинг октябрь ва ноябрь 

ойларида чоп этилган бир қатор сонларида қурултой матераллари изчилликда 

бериб борилган. Шунингдек, қурултойнинг жўшқин бир руҳда 

ўтаётганлигидан, унда қабул қилинган муҳим қарорлардан, истиқболда 

долзарб ижтимоий-сиёсий вазифалар белгиланаётганлигидан илҳомланган 

айрим ҳукумат аъзолари ва фаол публицистлар ўз мақолалари1 билан 

матбуотда чиқиш қилганлар. Қурултой ва унинг муҳокамаси билан боғлиқ 

мақолалар газетада босилиши муҳим тарихий далиллар билан танишишга 

имкон беради.  

 

 Айниқса, “Бухоро ахбори” газетасининг бош муҳаррири, ношир ва 

публицист Маҳмуд Саид Аҳрорийнинг “6 нчи октябрь” деб номланган 

мақоласидаги фикр-мулоҳазалар диққатга сазовордир. Айнан: “Бу тарихни биз 

шараф билан ёд этувни лозим билдик. Ҳам нимага бу иззатга лойиқ бўлмасун. 

Юзларча йиллардан бери фақат зулм ва асорат остида ётғон уч ярим 

миллионлик Бухоро фуқаросининг илк қурултойи йиғилди. Қурултойнинг ҳар 

бир дақиқаси шодлик ва хурсандлик билан ўтди. Ҳамма вакиллар ғоят руҳли 

эдилар. Бу тарихда очилғон бир мажлисда ҳамма аъзолар бир оғиздан муқаддас 

инқилобни маваффақиятига ҳам қилдилар. Бухоро фуқароси бу қурултойда 

ўзлари озод бўлсалар ҳам бутун Шарқ мазлумларини ёдға олдилар, фаранг қўл 

остида эзилғон мазлум миллатларга курашдан тортинмаслик кераклигига 

қарор бердилар. Қурултойнинг  руҳли дақиқалари бу қатъий қарорлари бўлиб, 

бухоролиларнинг зулмдан безор ва инқилоб тарафдорлари эканликларини 

очиқ бир суратда исбот этди. Бу кунни бутун дунё мазлумлари учун башоратли 

бир куни эканлигини эътироф этамиз. Шарқ дунёсини озод қилувчи 

фирқаларга бугун уч ярим миллионлик Бухоро халқи ҳам қўшилди демакдир”2.  

 

 Қурултой қарорларидан келиб чиқиб, янги ташкил топган БХСР 

ҳукумати олдида турган муҳим вазифалар нималардан иборат эканлиги билан 

боғлиқ мақолалар орқали ижтимоий-сиёсий жараёнларни таҳлил қилиш 

 
1 Маҳмуд Саид Аҳрорий. “6 нчи октябрь” // Бухоро ахбори, 5-сон, 1920 йил 11 октябрь; 

Абдулқодир Муҳиддинов. “Фуқаро ҳукумати” // Бухоро ахбори, 8-сон. 1920 йил 16 

ноябр; Азиззода Лазиз. “Бу куннинг вазифаси” // Бухоро ахбори, 9-сон. 1920 йил 26 

ноябр 
2 Маҳмуд Саид Аҳрорий. “6 нчи октябрь” // Бухоро ахбори, 5-сон, 1920 йил 11 октябрь 

мумкин. “Ҳозирги чоқда Бухоро ҳалқи чин маъноси билан озодликка эришди. 

Лекин бунинг билан иш битмайдур. Фақат “истиқлолият олдик” деб четда 

қурултой қарорларига қараб турмаслик керак,-деб ёзилади мақолалардан 

бирида,- биринчидан, ерли (маҳаллий) халқдан тезликда аскар тузув лозимдур. 

Бухоро халқи ҳозирдан бошлаб аскарлик ишиға киришга тиришмаса, бу 

озодликдан фойда йўқдур. Иккинчидан, Бухоро халқининг ҳукумат идора 

ишига жиддий бир кўз билан қарамагани билиниб турубдур. Агар ҳозирдан 

ерли (маҳаллий) ишчилар (сиёсий ходимлар) ишга олиниб, Бухоро 

фуқаросининг қайғусини қайғурадиган кишилар (раҳбарликка) қўйилса 

истиқлол учун яхши асос кўрилади. Учинчидан, янги ҳукумат ва унинг 

аъзолари ҳар бир масалада маҳаллий халқнинг аҳволлари ва турмушлариға 

мулоҳаза қилишлари, янги идораларға биринчи маротаба келувчи халққа ҳар 

бир масала тўғрисинда тушунтирилиши лозим кўрилади”1.  

 

 “Бухоро ахбори” газетасида босилган мақолалар давр мафкураси 

таъсирида эканлигини кўрсатади. Бироқ ушбу мақолалар ва материаллардан 

танқидий равишда фойдаланиш, шу аснода хулосаларга келиш БХСР тарихини 

янада мукаммал ўрганишга имкон беради.        

 

 

 
 

 
1 Азиззода Лазиз. “Бу куннинг вазифаси” // Бухоро ахбори, 9-сон. 1920 йил 26 ноябр 

Buxoro Axbori gazeti sonlari, 1921- 1922 

 




